
Кия жа может лездомс ашути, батракти, середняк-сокай ломантти тиемс сяда церярь* эряф модать лангса, кия жа может тиемс трудендай ломатнень павазукс? Тяннь ули кода тиемс аньцек эстейст трудендай ломатненди. Сяфтяма кепотькс.

Ламос эрясь Россияса оцюазоронь режимсь. Ашу сокай ломатнень люпшнезь (мучендакшнезь) помещикня, ватксезь синнь кецнон ленгакс, шокшендозь синнь эздост сембя сокть. Но вов Октябрьста 1927*-ця кизоня трудендай ломатня ёрдазь самодержавнай стройть, и синнь эряфсна эстакигя кармась цебярьгадома. Ломань лангса васькяйхть исть ляд, государствась модать максозя трудендай сокай ломатненди, властти арасть рабочайхняй и сокай ломатня. Афкукс, тиевсь станя, кода морсеви „Интернационалть“ эса: „Кивок тейнек аф максы од эряф — аф шкайсь, аф оцюазорсь, и аф геройсь“... Аньцек синць трудендай ломатня синцень собственнай вийснон мархта полафтозь эсь эряфснон цебярь шири.

А религиясь? Коза сон терьнезень и терьцыня трудендай ломатнень? Тёжянда ни лама киза, кода эрь кизоня христианскай празнекста роштуваста марявихть церькавонь моронь морамат: „слава в вышних богу и на земле мир, в человецех благоволение“. Бта сембя цебярь. Церькавса шкайнди верондай ломатненди азонкшнесазь, што модать лангса мир, спокойна. Классовай врагт сяда лама аш ни, атяннь эзда лисенди, што и классовай тюремавок аш? Тяфтама мастор, СССР-да башка, аш. Меклангт, эрь кизоня капиталть классовай люпштамац сядонга пяк вишкомкшни и вишкомкшни. Трудендай ломатнень эряфсна сяда сталгачни, кальдявгаткшни. Эрь од роштуваста ломань лангса васькяйхня ляцендихть, казнендакшнихть, повсихть и шавондыхть сембя од и од тёжянца революционнай рабочайхть и сокай ломатть. Коса жа, кизефтемс, „модать лангса мирсь и ломатнень ёткса благоволениясь?“

Религиясь, мзярда сон корхни классовай мирть колга модать лангса васькафнесыня трудендай ломатнень, да аш кода соннь и тиемска, мзярс кармайхть улема класст. А класснень машфтомс ули кода аньцек тюремать вельдя. Религиясь служай ломань лангса васькяйхненди. Роштувань проповець мирть колга аньцек матодофнесыня трудендай ломатнень, шарфнесыня синнь мяльснон революционнай тюремать эзда, шополгафнесыня рабочайхнень и сокай ломатнень ёнцнон и сяннь мархта сон кемокснесы капиталистическай мирть эряфонц-ашефонц. Ули ли кода корхтамс тяда меля, што религиясь арси эрявиксонди (полезнайкс) трудендай ломатненди? Аш кода, — сон вреднай и пяк вреднай.

Сяфтяма омбоця кепотьксть. Советскай велесь одукс тиенцы эсь хозяйстванц коллективизациять вельдя. 25-шка % велень хозяйстватнень эзда СССР-са сувасть ни коллективс.

